
శకటరేఫప్రకరణము

	క.	
మేర చెడకుండ రేఫ ఱ

కారంబుల తెరగెఱింగి కబ్బంబులలోఁ

గూరుపవలయున్ సుకవులు

సారెకుఁ దద్భేదములు విచారించి శివా.

	ఆ.	
ఎన్నిలక్షణంబు లెఱిఁగిన రేఫలు

బండిఱాలు నెఱుఁగకుండునట్టి

కవి కవిత్వమెల్ల గవ్వకుఁ గొఱగాక

కొరఁతఁ జెందు రజితకుధరనిలయ.

	సూ.	
"నాన్యేషాం వైధర్మ్యం లఘ్వలఘూనాం రయోస్తు నిత్యం స్యాత్"



	 







	వ.	
అని వాగనుశాసనుఁడు చెప్పినాడు గనుక.



	 







	గీ.	
జ్ఞాతి వైరంబులంది ప్రాసంబులందు

విశ్రమములందుఁ దమలోన వేఱు గలిగి

దేవదానవులట్లన దెనుఁగులందు

మించి ఱేఫఱకారముల్ మెలఁగు గృష్ణ.



	 3







	ఆ.	
సొరది భోజకన్య నరదంబుపై నిడి

రేయి దెచ్చెననఁగ రేఫమయ్యె

మఱఁది యనక సిగ్గు పఱచి రుక్మిణి జాల

ఱట్టుపరచెననఁగ ఱాముకుంద.

	వ.	
అని ముద్దరాజు రామన్న చెప్పినాడు.



	 







	ఆ.	
ఱజ్జులాడి యీగి ఱాపడి సభలోన

ఱేసిపోరిలోన ఱిచ్చఁబొఱసి

ఱెన్నమడుగు పుడమిఱేల నేల నుతింప

మనకు విశ్వనాథుఁ డొనరియుండ.

